
KPT arah henti prosiding tatatertib mahasiswa berkaitan kebebasan bersuara 
[ Kementerian itu berkata prosiding terbabit perlu dihentikan berkuat kuasa serta-merta. 

Kementerian Pendidikan Tinggi berkata arahan itu sebahagian langkah segera memperluas kebebasan bersuara dan hak 
berpersatuan mahasiswa sementara kerajaan membangunkan kerangka perundangan baharu susulan pemansuhan Auku. 

PETALING JAVA: Kementerian Pendidikan Tinggi (KPT) mengarahkan semua prosiding tatatertib terhadap 
mahasiswa berkaitan kebebasan bersuara, penyataan pandangan, kritikan awam dan perhimpunan aman di 
universiti awam dihentikan serta-merta. 

KPT berkata arahan itu sebahagian langkah segera memperluas kebebasan bersuara dan hak 
berpersatuan mahasiswa sementara kerajaan membangunkan kerangka perundangan baharu susulan 
keputusan memansuhkan Akta Universiti dan Kolej Universiti 1971 (Auku). 

"Semua presiding tatatertib berkaitan dengan kebebasan bersuara, penyataan pandangan, kritikan awam 
dan perhimpunan secara aman di semua universiti awam hendaklah dihentikan berkuat kuasa serta­
merta," katanya dalam kenyataan. 

Kementerian berkata beberapa peruntukan dalam Auku serta Kaedah-Kaedah Tatatertib Pelajar yang 
mengehadkan kebebasan mahasiswa sudah dikenal pasti untuk dikecualikan daripada pemakaian. 

Ia meliputi kebebasan mengurus persatuan dan kelab serta aktiviti pelajar, selain hak bersuara dan 
berhimpun, penggunaan platform komunikasi serta pengedaran dan penerbitan dokumen. 

Bagaimanapun, KPT menegaskan kebebasan itu tidak bermakna mahasiswa terlepas daripada tindakan 
bagi kesalahan lain. 

"Kebebasan tersebut perlu bergerak seiring dengan tanggungjawab dan keluhuran undang-undang," 
katanya. 

Menurut KPT, keganasan, vandalisme, kerosakan harta, kesalahan jenayah, salah laku akademik atau 
pelanggaran tatatertib yang sah masih tertakluk kepada undang-undang dan peraturan berkuat kuasa. 

Arahan terbaru itu menyusuli penegasan Perdana Menteri Anwar Ibrahim supaya langkah memperluas 
kebebasan mahasiswa dilaksanakan tanpa menunggu keseluruhan proses menggubal kerangka 
perundangan baharu selesai. 

Pada 15 Ogos, Perdana Menteri Anwar Ibrahim mengumumkan kerajaan akan memansuhkan Auku 

Susulan itu, Jemaah Menteri pada 19 Ogos bersetuju supaya kerangka perundangan baharu pendidikan 
tinggi dibangunkan menerusi pendekatan One Higher Education Act (OHEA), selaras dengan Rancangan 
Pendidikan Tinggi Malaysia 2026-2035. 

Sebelum ini, dua mahasiswa Universiti Malaysia Sabah (UMS), Fidaa' Ahmad Fahrni dan Abdul Qayyum 
Ilham Zulizrul berdepan prosiding tindakan tatatertib berhubung penglibatan dalam protes di Kudat pada 
Mei serta perkara berkaitan rancangan perhimpunan antirasuah Gempur Rasuah Sabah 3.0. 

Presiding kedua-duanya pada asalnya dijadualkan pada 9 Julai sebelum ditangguhkan kepada 21 Julai. 

Namun tiada perkembangan lanjut dan status berkait dengannya. 


